
Карагод з аншлагам 
15-я і 10-я ўгодкі 

святкавалі адпаведна 
танцавальны гурт “Лянок” 
і ансамбль акардэаністаў 

“Квітнеючы май”    Стар. 2

Творчая 
сустрэча на 

Бацькаўшчыне
    Стар. 3

ВесткіГонар маем!

Беларускае  
вяселле ў Кіеве

Дакрануцца  
да народных традыцый 
можна было і ў сталіцы 

Украіны    Стар. 4

Супольнасць

Хадзіць у госці з усім сваім — 
добрая і, заўважым, даўняя трады­
цыя беларусаў. І цяпер часта бывае: 
ідуць вясковыя муж з жонкаю, на­
прыклад, сватоў праведаць, а з са­
бою — і колца каўбасы свойскай, і 
добры кус паляндвіцы, і пірог... А 
то, калі здароўе дазваляе, і бутэль­
ку беленькай прыхопяць. Затое 
пры любым жыццёвым раскла­
дзе яны — жаданыя і “неаб’едныя” 
госці. Такім заўжды рады! Па ўсім 
бачна, і супрацоўнікі Нацыяналь­
най бібліятэкі добра засвоілі гэ­
тую народную мудрасць: прыгожа, 
годна хадзіць у госці да суседзяў. 
Прынамсі, падзеі сярэдзіны чэрвеня 
даюць падставы так меркаваць.

Як вядома, у Маскве прайшла 
прэзентацыя ўнікальнага  фак­
сімільнага выдання “Кніжная 
спадчына Францыска Скарыны” і 
адкрылася фотавыстава “Нацыя­
нальная бібліятэка Беларусі”. І калі 
б толькі дзве гэтыя справы зрабілі 
госці з Мінска, то, можа, і розгала­
су асаблівага дзея не мела б. Аднак 
што важна: праходзіла прэзента­
цыя, адкрывалася выстава ў новым, 
выдатна абсталяваным Дзелавым і 

культурным комплексе Пасольства 
Беларусі ў Расіі. Па сутнасці: хоць і 
ў Маскве, і нібы ў сваёй хаце — на 
тэрыторыі беларускай дзяржавы. 
І другое: унікальнае выданне бела­
русы не проста прыгожа паказалі 
ды забралі… Яны і ў самыя буйныя 
маскоўскія кнігасховішчы падарылі 
па пяць першых скарынаўскіх тамоў: 
“Быццё”, “Зыход”, “Лявіт”, “Лічбы” і 
“Другі Закон”. Як казаў знакаміты 
палачанін: “Бярыце, чытайце…”

Пра тое, што і як адбывалася ў 
Маскве, мы вырашылі даведацца, 
як кажуць, з першых вуснаў — ад 
намесніка дырэктара Нацыяналь­
най бібліятэкі па навуковай рабоце 
Алеся Сушы. З ім наша размова.

— Спадар Алесь, ці не бачыц­
ца вам сімвалічным, што кнігі 
Францыска Скарыны з вялікаю 
пашанаю прыняты ў дар у Ма­
скве? Мяркую, дасведчаныя ў бе­
ларускай гісторыі людзі ведаюць: 
у першай палове ХVI стагоддзя 
першадрукі Скарыны там, ка­
жуць, не прыйшліся да двара...

— Так, у гэтым “вяртанні” ёсць 
вялікі сімвал. Для мяне сімвалізм і 
ў тым, што са знакавага мерапры­
емства, падрыхтаванага с умес­
на з Нацыянальнай бібліятэкай 
Беларусі, фактычна распачынаецца 
дзейнасць Дзелавога і культурнага 
комплекса Пасольства Беларусі ў 
Расіі. Калі наша багатая спадчына, 

у тым ліку і кніжная, ушаноўваецца 
— гэта добры знак! І яшчэ мы такім 
чынам хораша адзначылі ў Маскве 
юбілей, 525-годдзе ад час у на­
раджэння Францыска Скарыны, 
якое святкуецца сёлета па свеце. 
У тым, як кажуць, і рэаліі жыцця 
дапамаглі: кіраўніком ДКК прызна­
чаны колішні супрацоўнік нашай 
бібліятэкі Сяргей Шарамецьеў. Ён 
плённа працаваў кіраўніком са­
цыякультурнага цэнтра НББ, пры 
ім ішло яго станаўленне: пасля 
пераезду бібліятэкі ў новы буды­
нак. Сяргей Іванавіч сябе добра 
праявіў, потым працаваў і ў іншых 
структурах у Беларусі.   

 ➔ Стар. 3

У Маскву — з кнігамі
Адразу тры 
знакавыя 
падзеі адбыліся 
ў Дзелавым 
і культурным 
комплексе 
Пасольства 
Беларусі ў Расіі

Кацярына Мядзведская

Тыдзень нацыянальных культур 
у мінскай гімназіі №25, па сутнасці, 
ужо становіцца традыцыйным

Напрыканцы навучальнага года вучні роз­
ных класаў, сабраўшыся ў групы па інтарэсах, 
спачатку знаёміліся з культ урай розных 
народаў, вывучалі яе асаблівасці. Была мэта: 
вобразна і маляўніча прадставіць пасля тое, 
пра што самі даведаліся, чым былі ўражаныя, 
настаўнікам ды гімназістам. Былі даклады і 
лекцыі, экскурсіі па этнастэндах: іх зрабілі самі 
энтузіясты. Атрымаліся цікавыя падарожжы 
па свеце традыцый, абрадаў людзей з іншых 
краін, знаёмства з іх ладам жыцця. Багаты ма­

тэрыял у гімназіі сабраны і аб прадстаўніках 
розных нацыянальнасцей, якія праславілі Бе­
ларусь. Напрыклад, быў арыгінальны даклад 
пра беларускага мастака Мая Данцыга. Да­
рэчы, яго бацька, Вольф Генрыхавіч Данцыг, 
некалі працаваў настаўнікам фізкультуры 
якраз у школе, якая стала 25-й гімназіяй.

Наогул, гісторыя гэтай навучальнай устано­
вы пачалася даўно. На сайце гімназіі знаходзім: 
“Да рэвалюцыі 1917 года на месцы цяперашняга 
Галоўпаштамта размяшчаўся будынак царскай 
гімназіі, дзе настаўнікам гісторыі і геаграфіі 
працаваў вядомы беларускі пісьменнік Янка 
Маўр. У тым жа будынку з 1918-га пачала праца­
ваць прыватная гімназія Рэймана. У 1923-м у бу­
дынку адкрылася беларуская сярэдняя ўзорная 

чыгуначная школа № 25”. Вось яе апісанне: “...
Школа была вялікая, з чырвонай цэглы. На 
2-і ды 3-і паверхі вяла шырокая мармуровая 
лесвіца. У школе былі бібліятэка з велізарнай 
чытальнай залай, актавая зала з кінабудкай, 
фізкультурная зала са шведскімі сценкамі. У 
паўпадвальных памяшканнях знаходзіліся сля­
сарныя майстэрні і жывы куток”.

Настаўніца беларускай мовы і літаратуры, 
кіраўніца школьнага краязнаўчага музея 
Аліна Пахвалёная расказала: са знойдзеных 
у архіве даваенных спісаў вучняў стала вя­
дома, што тады ў школе навучаліся і палякі, 
і яўрэі, і літоўцы... І там беражліва ставіліся 
да асаблівасцей нацыянальных культ ур 
вучняў. “Сёння мы адраджаем многія былыя 

традыцыі, — заўважае Аліна Казіміраўна. 
— Адна  з іх — прывіццё ўзаемапавагі адзін 
да аднаго — незалежна ад нацыянальнасці, 
колеру скуры, веравызнання. А ў гімназіі 
вучацца і цяпер дзеці розных нацыяналь­
насцей: беларусы, рускія, украінцы, літоўцы, 
яўрэі, палякі, малдаване, армяне, грузіны...” 
Карацей, гімназію смела можна назваць 
этнагімназіяй...    ➔ Стар. 2

Адметная візітоўка

Раман Матульскі (справа) дорыць кнігі Аляксандру Вісламу 

Хлеб ды соль для гасцей

Бывалі 
на Байкале?
Іван Ждановіч

Фэст беларусаў свету 
на Байкале пройдзе з 3 
па 9 жніўня і прысвячаецца  
170-м угодкам Яна Чэрскага

Арганізатары фэсту — а гэта 
Ірк у цка е т а в арыс тв а б елар у ­
скай культуры імя Яна Чэрскага 
— даслалі інфармацыю пра свя­
та, што рыхтуецца сіламі нашых 
супляменнікаў. Яны даслалі ўзоры 
заявак для ўдзелу ў фэсце, згадкі 
пра само месца сустрэчы беларусаў. 
Прыводзяць і цікавы гістарычны 
факт. “Байкал, празваны тубыльцамі 
Святым морам,  уя ўля ўся нам 
поўным дзівоснага абаяння: нешта 
таямнічае, легендарнае звязвалася 
ва ўсіх з прадстаўленнем пра гэтае 
возера”, — так апісваў сваё першае 
ўражанне пра Байкал вядомы заолаг 
Бенедыкт Дыбоўскі . Вучоны потым 
шмат зрабіў для даследавання во­
зера.

Як пішуць сябры з Іркуцка, 
таямнічасці Байкал не страціў, 
прыцягвае рамантыкаў, якія жа­
даюць пабачыць некранутую пры­
роду і падзарадзіцца сілай Зямлі. 
У лік у рамантыкаў і  беларусы 
Прыбайкалля: “Запрашаем сяброў, 
аднадумцаў і проста неабыяка­
вых людзей сабрацца разам на 
Байкальскім беразе, каб правесці 
нека лькі  д з ён у  непаў торна й 
абстаноўцы: энергетыку Байкала 
памнажаем на беларускія куль­
турныя традыцыі. З 3 па 9 жніўня 
праводзім  Фэст беларусаў све­
т у на Байкале. Гэта — сустрэча 
аднадумцаў, якія жывуць бела­
рускай культ урай, спрыяюць яе 
развіццю. Фэст прымеркаваны 
да 170-х угодкаў слаўнага сына 
Беларусі — Яна Чэрскага”.

Як справы, дыяспара?

Адметная 
візітоўка
(Заканчэнне. Пач. на стар. 1)

Таму і не дзіўна, што тут, на 
мінскай вуліцы Чырвонасла­
бодскай, 84, праводзіцца свя­
та этнакультур. Сёлета — ужо 
ў трэці раз, ініцыятар праекта 
— Аліна Пахвалёная. Ідэя ж 
такая з’явілася ў яе ў 2012-м, 
як пабывала на Дні белару­
скага пісьменства ў горадзе 
Глыбокае, на Віцебшчыне. А 
там прадстаўнікі розных на­
цыянальнасцей на асобных 
падворках здзіўлялі гледачоў 
багаццем сваіх культур: пры­
гажосцю танцаў, краявідамі 
родных мясцін, смакамі на­
цыянальных кухняў... Тое 
свята ў адаптаванай форме 
прыжылося і ў 25-й гімназіі. 
Асноўная ж увага там, па­
колькі гэта наву ча льная 
ўстанова, — на навуковыя 
даследаванні, параўнанні, 
аналіз... “Асабліва цікавыя 
дзецям “жывыя” моманты, 
адметнасці з жыцця, звычаяў 
іншых народаў, — кажа Аліна 
Пахвалёная. — Найперш 
звяртаем увагу на сямейныя 
традыцыі ды каштоўнасці, 
на тое, як прынята ў тых ці 
іншых землях вітацца, дзяка­
ваць, прымаць гасцей...”

На  з а к л ю ч н а й  в е ч а ­
ры н е  Э т н ат ы д н я  п а б ы ­
валі і прадстаўнікі  Рэспуб­
ліканскага  цэнтра  нацы­
янальных культ ур. Вучні 
частавалі гасцей стравамі 
тых народаў, пра культуру 
якіх самі даведваліся. Былі 
там і ўкраінскія ватрушкі, і 
літоўскія цэпеліны, і яўрэй­
скія булачкі з цыбуляй... А 
частаванне суправаджалася 
творчымі нумарамі. Арты­
сты РЦНК, кіраўнік народ­
нага хору ўкраінскай песні 
“Криниця” Маргарыта Кучук 
і салістка армянскага фаль­
клорнага танцавальнага ан­
самбля “Эрэбуні” Анастасія 
Гайдук зрабілі дзецям па­
дарунак: невялічкі канцэрт 
з песенна-танцав а льных 
кампазіцый.

Дырэктар РЦНК Міхаіл 
Рыбакоў нагадаў: прадстаўнікі 
цэнтра рэгулярна запраша­
юцца кіраўніцтвам гімназіі 
на свята этнакультур. А на 
пачатку новага навучальнага 
года адносіны ўстаноў ужо 
будуць аформлены пагад­
неннем аб супрацоўніцтве. 
Мяркуецца, прадстаўнікі 
розных нацыянальнасцей 
будуць праводзіць у гімназіі 
этназаняткі, на якіх рас­
кажуць пра свае народы, 
традыцыі, культуру. І творчыя 
гурты нацыянальна-куль­
турных супольнасцяў будуць 
радаваць навучэнцаў сваім 
майстэрствам. Аліна Пахва­
лёная адзначыла, што ў гім­
назіі 22 класы і планы такія: 
каб кожны з іх удзельнічаў у 
агульным свяце ды папярэдне 
вывучаў культуру пэўнага на­
рода. А Тыдзень этнакультур 
можа пераўтварыцца ў па­
стаянна дзеючае мерапрыем­
ства, стаць яшчэ адной прык­
метнай, адметнай візітоўкай 
гімназіі.

КОЛА СЯБРОЎ

Супольнасць

Так сталася, што сёлета Цэнтру 
беларускай культуры і культурна-ас­
ветніцкаму таварыству “Уздым” шан­
цуе на юбілеі: іх адзначаюць некалькі 
творчых гуртоў і вядучых артыстаў. 
Нядаўна прымалі віншаванні “Лянок” 
і “Квітнеючы май”, і ў спевака Паўла 
Прозара сёлета 55-годдзе. Так што 
была ў беларускіх артыстаў добрая на­
года падарыць сваім гледачам вялікі, 
яркі канцэрт. І прайшоў ён з аншлагам!

Гурты “Лянок” (мастацкі кіраўнік 
— Алег Захарнёў) і “Квiтнеючы май” 
(ім кіруе Генрых Дзярук) ушанаваны 
ганаровымі граматамі Даўгаўпілскай 
г а рд у м ы .  Кон с у л ы  Б ел а р у с і  ў 
Даўгаўпілсе Юрый Давыдоўскі ды 
Антаніна Струнеўская гаварылі пра 
важную ролю гуртоў-юбіляраў у 
захаванні, пашырэнні беларускай 
культ уры, адзначылі падзячнымі 
граматамі іх кіраўнікоў.

Галоўнымі на канцэрце былі, вя­
дома, юбіляры. “Квiтнеючы май” іграў 
папулярныя і любімыя кампазіцыі, 
бліскуча закончыўшы выступ папу­
ры “Беларускія полькі” ў апрацоўцы 
Антаніны Сіваковай. Ну а “Ля­
нок” станцаваў усе сем народных і 
стылізаваных танцаў з сваёй творчай 
скарбонкі: “Рэчанька”, “Лявоніха”, “Ка­
дрыля”, “Полька-трасуха”, “Бульбачка”, 
“Каліна-маліна” і “Матулін ручнік” 
(цікавая кампазіцыя пад песню на 
словы Станіслава Валодзькі). А як да 
твару прыйшліся артыстам новыя, 
прыгожыя сіне-блакітныя сцэнічныя 
касцюмы танцораў! Іх да юбілею 
гу рта сшылі майстрыхі мінскай 
фабрыкі народна-мастацкіх вырабаў 
“Скарбніца”, аплаціў заказ Цэнтр 
беларускай культуры: гэта гожы па­
дарунак артыстам ад Даўгаўпілскага 
гарадскога самакіравання. Авацыямі 
гледачы суправаджалі кожную песню 
ў выканані Паўла Прозара.

Калег-беларусаў віншавала кі­
раўнік  Цэнтра рускай культуры Гераіда 

Багданава,  а мужчынскі вакальны ан­
самбль “Вдохновение”, якім кіруе Рэгіна 
Крукоўская, выканаў душэўныя рускія 
песні. Артысты дзіцячай танцавальнай 
студыі “Аваціньш” пад кіраўніцтвам 
Людмілы Новікавай падарылі ся­
брам-беларусам і гледачам гарэзлівы 
беларускі танец “Бульба”. А Марціньш 
Смірноў, Вікторыя Паповічава, Вале­
рыя Бялова і Эдгарс Гарайс са студыі 
спартыўнага танца “Виват” (мастацкія 
кіраўнікі Алег і Крысціна Захарнёвы) 

выканалі ў падарунак юбілярам папу­
лярныя танцы.

Сваім сябрам спявалі песні-
падарункі і ансамбль беларускай на­
роднай песні “Купалiнка” (мастацкі 
кіраўнік Вячаслаў Пятроў), вакальна-
інструментальны гурт “Пралескі” 
(мастацкі кіраўнік Анастасія Малы­
шава), вакальны ансамбль сеньёраў 
“Спадчына” (мастацкі кіраўнік Яна 
Юзэфовіч). Добрымі словамі вітала 
юбіляраў і  кіраўніцтв а белару­

скай суполкі “Уздым” ў Даўгаўпілсе. 
Цудоўная праграма канцэрту “Бела­
рускі юбілейны карагод” і гледачам, і 
артыстам падарыла выдатна.

Важна таксама, што наша імпрэза 
мела шырокі розгалас у СМІ. Цэнтр 
беларускай культуры выказвае словы 
падзякі за інфармацыйную падтрым­
ку газетам “Миллион”, “Сейчас”, “Наш 
город” і “Латгалес лайкс”, радыёстан­
цыям “Алисе+” ды “SWH+”, парта­
лам навінаў Gorod.lv, Grani.lv, Наша.
лв і D-fakti.lv. Дзякуем таксама за 
плённую с упрацу прэс-службам 
Даўгаўпілскай гардумы, Упраўлення 
культуры і Турыстычнага інфацэнтра, 
прадпрыемству “Лабиекартошана”: 
за дапамогу ў арганізацыі канцэрта ў 
Палацы культуры. Як бачна з гэтага 
немалога пераліку, у нас шмат сяброў 
і партнёраў, што таксама сведчыць: 
шырокі ды станоўчы розгалас мае 
беларускі рух у горадзе і рэгіёне.

Жанна Раманоўская, 
 кіраўнік  Цэнтра беларускай 

культуры, Даўгаўпілс 

Карагод з аншлагам
У вялікай зале даўгаўпілскага Палаца культуры ладзіўся канцэрт 
“Беларускі юбілейны карагод”: 15-я і 10-я ўгодкі святкавалі адпаведна 
танцавальны гурт “Лянок” і ансамбль акардэаністаў “Квітнеючы май”

Калі ў Рэспубліцы Комі 
гастралявалі Ядвіга 
Паплаўская і Аляксандр 
Ціхановіч, то многія 
тутэйшыя беларусы 
прыйшлі на іх канцэрт

Як толькі ў сродках масавай 
інфармацыі Рэспублікі Комі з’явіліся 
паведамленні аб прыездзе на гастролі 
ў Сыктыўкар дуэта Ядвігі Паплаўскай 
і Аляксандра Ціхановіча, у офіс На­
цыянальна-культ урнай аў таноміі 
“Беларусь” пачалі прыходзіць сябры-
беларусы: можа, ёсць квіткі? Канцэрт 
планавалі правесці ў філармоніі, 
там больш на 600 месцаў. Старшыня 
аўтаноміі Аркадзь Крупенька здолеў 
дамовіцца, і беларусам выдзелілі 100 
квіткоў па больш нізкай цане — для 
актывістаў НКА.

А плынь хадакоў у офіс да сама­
га канцэрту не спынялася ні на адзін 
дзень. І вось — доўгачаканы вечар. У 

зале філармоніі — аншлаг! Давялося 
нават да кожнага рада ставіць дадат­
ковыя крэслы. Калі прагучала першая 
песня “Такой счастливый случай”, зала 
выбухнула апладысментамі. Прыз­
наюся, ня часта ў нашай філармоніі 
бачыў я такое захапленне гледачоў. 
Людзі не шкадавалі далоняў. А калі вя­
дучы абвясціў, што ў зале прысутнічае 
шмат членаў беларускай аўтаноміі 
на чале з яе старшынёй Аркадзем 
Крупенькам, зала зноў бурна вітала 
супляменнікаў вядомых артыстаў. 
Тым больш што “на разагрэве” 
выступалі артысткі народнага хору 
беларусаў “Купалінка” з Сыктыўкара. 
І таксама паспяхова!

Потым знакаміты дуэт выканаў 
яшчэ некалькі вядомых хітоў з са­
вецкага часу: “Белы снег”, “Я у бабуш­
ки живу”, “Малиновка” ды іншыя. 
Не ведаю, ці сустракалі артысты 
дзе-небудзь яшчэ такі гарачы пры­

ём, як у Сыктыўкары. Іх доўга не 
адпускалі са сцэны. Артысты ахвотна 
фатаграфаваліся з гледачамі, ад імя 
якіх Аркадзь Сцяпанавіч Крупенька 
падарыў дуэту велізарны букет кветак 
і кнігу пра беларусаў у Комі “След на 
Паўночнай зямлі” (складальнікі Ар­
кадзь Крупенька і аўтар гэтых радкоў).

Артысты адказвалі на пытанні 
гледачоў, расказвалі пра сваё творчае 
жыццё і планы. Як вядома, Ядвіга 
Паплаўская і Аляксандр Ціхановіч 
былі ўдзельнікамі вядомага ансамбля 
“Верасы”. У той час Ядвіга стала жон­

кай Аляксандра. Разам яны пабывалі 
на гастролях у розных краінах: 
Балгарыя, Чэхаславакія, Германія, 
Юг аславія,  Польшча,  Венгрыя, 
Фінляндыя, Канада, Ізраіль... І ўсюды 
ім спадарожнічаў поспех.

Мы і цяпер успамінаем гэты вы­
датны канцэрт. Марым, каб любімы 
дуэт ды іншыя беларускія артысты 
часцей бывалі на паўночнай зямлі, дзе 
жыве шмат беларусаў. 

Мітрафан Курачкін,  
заслужаны работнік культуры 

Рэспублікі Комі

Пачулі родныя 
галасы

Артысты сярод актыву беларускай дыяспары Рэспублікі Комі

Віншаванні юбілярам — ад Цэнтра беларускай культуры ў Даўгаўпілсе

На сцэне — ансамбль акардэаністаў “Квітнеючы май”

(Заканчэнне. Пачатак на стар. 1)
— Што ж, пажадаем Сяргею 

Шарамецьеву паспяховай працы 
ў Расіі — на карысць Бацькаўшчы­
ны. А вы самі задаволены тым, як 
усё прайшло?

— Так, усё разам прыгожа гля­
дзелася і ўспрымалася: прэзентацыя 
факсімільнага выдання, перадача 
выдадзеных кніг у дар маскоўскім 
арганізацыям і адкрыццё фотавы­
ставы, прысвечанай Нацыянальнай 
бібліятэцы Беларусі. Адкрываючы 
мерапрыемства, саветнік-пасланнік 
Пасольства Беларусі ў Расіі Юрый 
Ярашэвіч слушна заўважыў: Фран­
цыск Скарына належыць не толькі 
беларускай культуры. І помнікі яму 
ўстаноўлены ў многіх краінах, з 
якімі звязаў яго лёс. Можна казаць: 
уклад вялікага палачаніна ў развіццё 
еўрапейскай культуры неацэнны. 
Дарэчы, што яшчэ мы зрабілі хораша 
і сімвалічна, — выказалі ўдзячнасць 
расійскім парнёрам, з якімі супольна 
працавалі па гэтым праекце. Як вя­
дома, цяпер у Расіі зберагаецца каля 
300 выданняў Францыска Скарыны, 
у Беларусі ж іх захавалася вельмі 
мала: толькі 10 кніг. Большасць іх дэ­
фектныя, не ў поўным аб’ёме захава­
ныя. І таму факсімільна перавыдаць 
іх магчыма было толькі ў супрацы 
з нашымі замежнымі калегамі. А 
расійскія былі аднымі з першых, хто 
адгукнуўся на нашу просьбу і пра­
панову. У свой час яны прадаставілі 
лічбавыя копіі выданняў Скарыны са 
сваіх збораў. Першая з іх — Расійская 
дзяржаўная бібліятэка. Аляксандр 
Віслы, яе гендырэктар, прымаў удзел 
у мерапрыемстве. Казаў сваё слова, 
рабіў шмат новых прапаноў на да­
лейшае супрацоўніцтва. А мы ў су­
працы даўняй і плённай. 

— Ці не беларус ён, мяркуючы 
па прозвішчы?

— Важна, што гэта — блізкі 
нам па д у х у ча лавек. Можа, і 
беларус: нашых у Маскве, так 
гістарычна склалася, тысячы. Аляк­
сандр Іванавіч мае высокі статус 
у расійскім грамадстве. Мы рады, 
што ён падтрымаў нашу ініцыятыву. 
Яшчэ мы атрымалі лічбавыя копіі 
з Дзяржаўнага гістарычнага му­
зея Расіі — яго дырэктар Аляксей 
Лявыкін таксама атрымаў першыя 5 
тамоў факсімільнага выдання. Яшчэ 
дырэктар Нацыянальнай бібліятэкі 
Беларусі Раман Матульскі ўручыў 
унікальныя асобнікі Пасольству 
Беларусі ў Маскве, Усерасійскай 

дзяржаўнай бібліятэцы замежнай 
літаратуры імя І. Рудаміна, На­
вуковай бібліятэцы МДУ імя Ла­
маносава, Дзяржаўнай публічнай 
гістарычнай бібліятэцы Расіі, а так­
сама Расійскаму дзяржархіву стара­
жытных актаў ды Інфармацыйна-
бібліятэчнаму цэнтру Маскоўскага 
дзяржінстытута культуры. Як ба­
чым, факсімільныя Скарынавы 
выданні цяпер будзе лёгка пабачыць, 
пагартаць у Маскве практычна кож­
наму, хто пажадае. 

— Як вы ацэньваеце пра­
ект факсімільнага перавыдання 
скарынаўскай спадчыны, распача­
ты ў Беларусі да 500-годдзя белару­
скага кнігадрукавання і прэзента­
ваны ў Маскве?

— І праект сам па сабе, і яго прэ­
зентацыя — глыбока сімвалічныя, 
калі мы ўжо гаворым пра сімвалы. Мы 
ўзяліся факсімільна ўзнавіць усе пра­
цы Францыска Скарыны, беларуса, 
які паклаў пачатак кнігадрукаванню 
ва Усходняй Еўропе. Дык вось, бела­
русы, нягледзячы на ўсе гістарычныя 
цяжкасці, якія прывялі да вымы­
вання нашай культурнай спадчы­
ны, нават да яе прамога знішчэння, 
вывазу каштоўных рарытэтаў за 
межы краіны — беларусы ў плыні 
маскоўскай прэзентацыі паўсталі не 
як краіна плачу, жалю, што ходзіць з 
працягнутай рукой... Мы, што важна 
і вельмі па-беларуску, не скардзімся 
на нейкія цяжкасці альбо праблемы. 
Можна было б, як кажуць, рукі залом­

ваць: ах, беларуская кніжная спадчы­
на ў варунках часу дрэнна захавалася 
— што, дарэчы, і сапраўды так... Але 
мы працуем канструктыўна. Мы 
паказалі сябе актыўнымі рупліўцамі 
на ніве вяртання гістарычнай памяці, 
нашай спадчыны. Больш таго: мы па­
шыраем беларускую культуру па све­
це, і гэта вельмі важна. 

— Вы, што называецца, у Ма­
скве не плакалі і не прасілі — а 
дарылі і віншавалі… Па сутнасці, 
Беларусь сама выступае ў падоб­
ных мегапраектах у ролі культур­
нага донара...

— Сапраўды так! Беларусь сёння 
мае крэатыўных творцаў, якія ства­
раюць новую ці абноўленую спадчы­
ну, пераймаючы традыцыі Францы­
ска Скарыны ды іншых айчынных 
асветнікаў і дзеячаў культуры, навукі. 
Пра тое якраз Аляксандр Віслы казаў: 
што ўсім расійскім бібліятэкам трохі 

зайздросна нават. Ад таго, разважаў, 
што мы толькі захоўваем — а бела­
русы яшчэ і ствараюць! Я ўспрымаю 
гэта як камплімент, бо і расіяне ж 
таксама шмат робяць у справе вы­
вучэння і пашырэння сваёй кніжнай 
спадчыны. Аднак і нам ёсць чым га­
нарыцца. Досвед рэалізацыі гэтага 
праекту, як і іншых, па факсімільным 
узнаўленні кніжнай спадчыны Бе­
ларусі дазваляе казаць: у нас зробле­
на вельмі шмат.

— І своеасаблівым мостам са 
скарынаўскага мінулага ў сучас­
насць і будучыню глядзелася ў Ма­
скве, напэўна, і фотавыстава “На­
цыянальная бібліятэка Беларусі”?

— Для таго, каб упэўнена рухац­
ца наперад, важна заўсёды, што на­
зываецца, быць сучасным. Умоўна 
кажучы: мінулыя набыткі народа 
— гэта надзейны “грунт пад нагамі”, 
як казаў Якуб Колас, каб “не бад­

зяцца батракамі”, развівацца далей. 
Вось і мы на фотавыставе паказалі, 
чаго вартыя сёння: прадставілі дзе­
лавым, грамадскім і навуковым 
колам Расіі, творчай інтэлігенцыі,  
шырокай аўдыторыі галоўную 
бібліятэку Беларусі. А гэта ж ад­
метная з’ява культуры, маштабны 
шматфункцыянальны комплекс: у 
ім сумясціліся высокія тэхналогіі 
ды лепшыя традыцыі, сучасны ды­
зайн і безумоўны камфорт. Гэта 
цяпер своеасаблівая “візітная карт­
ка” Беларусі. Фотавыстава — гэта 
погляд на бібліятэку шасці вядо­
мых беларускіх фотамастакоў, 25 іх 
здымкаў у розных, часам зусім не­
чаканых ракурсах. Стварылі калек­
цыю Анатоль Дрыбас, Аляксандр 
Жарнасек, Лолій Македонскі, Сяргей 
Плыткевіч, Віктар Суглоб і Валерый 
Харчанка. Раней выстава “Нацыя­
нальная бібліятэка Беларусі” экспа­
навалася ў Францыі, Вялікабрытаніі, 
Нідэрландах, Германіі, Швейцарыі, 
Італіі, Аўстрыі, Венгрыі, Чэхіі, 
Польшчы, Латвіі, Літве, Швецыі 
ды Эстоніі. Безумоўна, нам важ­
на было паказаць: мы не “сядзім” 
у слаўным мінулым — рухаем­
ся наперад. І на фоне сучаснай 
бібліятэкі старажытная спадчына ў 
яе ўзнаўленні глядзіцца вельмі хо­
раша. Як і наадварот... Упрыгожыла 
маскоўскую імпрэзу і выступленне 
капэлы беларускіх народных духа­
вых інструментаў “Гуды” Белару­
скага дзяржуніверсітэта культуры і 
мастацтваў.

— Ці праявіла цікавасць да ва­
шага культурнага праекта белару­
ская дыяспара ў Маскве?

— Так,  у  ДКК прыйшлі яе 
шматлікія прадстаўнікі, у пры­
ватнасці, вядомы пісьменнік Вале­
рый Казакоў, а таксама Уладзімір 
Матвяйчук — у бытнасць яго мініст­
рам культуры адкрываўся новы бу­
дынак бібліятэкі. Былі супрацоўнікі 
Пасольства і блізкіх да яго струк­
тур, культурныя дзеячы, вядомыя 
бібліятэчныя карыфеі ды работнікі, 
кіраўнікі арганізацый: знакавая 
імпрэза мела адпаведны розгалас. Яна 
спрыяе фарміраванню станоўчага 
вобразу Беларусі ў расійскай медый­
най, культурнай прасторы. 

Гутарыў Іван Ждановіч

гісторыя і сучаснасць
Гонар маем!

Землякі

У Маскву — з кнігамі

Д а в е д к а  Г Р 

Выпуск факсімільнага выдання ўсіх 25 кніг, надрукаваных Францы-
скам Скарынам у Празе (1517—1519) і Вільні (1522—1525), — унікальны 
культурны праект Нацыянальнай бібліятэкі Беларусі і Банка БелВЭБ, 
завяршыць які плануецца да 2017 года. Мяркуецца выдаць 21 том. 
Факсімільнае выданне з максімальнай паўнатой адновіць першадрукі: 
захаваны асаблівасці шрыфтоў і гравюр арыгінальных выданняў, пе-
рададзены ўсе рысы, набытыя імі на працягу 500-гадовага існавання. 
У аснове калекцыі — электронныя копіі найлепш захаваных кніг 
беларускага першадрукара, якія знаходзяцца ў бібліятэках і музеях 
Беларусі, Расіі, Украіны, Германіі ды іншых краін. Перавыдадзеныя 
шэдэўры суправаджаюцца навуковымі даследаваннямі ды ўпершыню 
ажыццёўленымі перакладамі прадмоў і пасляслоўяў Францыска Ска-
рыны на сучасныя беларускую, рускую і англійскую мовы.

Вучаніца Вераніка Сідарава 
спявала песню “Зязюля” кампа­
зітара Аляксандра Рудзя на словы 
Станіслава Валодзькі. Яго вер­
шы чыталі Максім Лукша, На­
стасся Субаткевіч і Дар’я Саўко. 

Настаўніца замежнай мовы паэтэ­
са Людміла Валодзька чытала свой 
твор, прысвечаны земляку. А сам 
Станіслаў прачытаў шэраг вершаў, 
адрасаваных дарослым і дзецям, 
распавёў пра жыццё беларусаў 

у  Лат в і і ,  а д ка з аў  на  пы т а нні 
землякоў. Намеснік дырэктара 
школы па вучэбнай рабоце Свят­
лана Лукша падарыла паважанаму 
госцю пояс — ён сатканы вучнямі 
гуртка “Ткацтва” пры музеі “Да­

рога лёну” гэтай школы. Завярша­
ючы сустрэчу, дырэктар школы 
Іван Сухарэўскі падзякаваў усім 
прысутным, выказаў спадзяван­
не на новыя сустрэчы. А мы вы­
казваем удзячнасць Генконсуль­

ству Беларусі ў Даўгаўпілсе: за 
дапамогу ў арганізацыі паездкі на 
Бацькаўшчыну.

Людміла Сінякова,  
намеснік старшыні  

беларускага таварыства 
“Уздым”, Даўгаўпілс

Творчая сустрэча 
на Астравеччыне
У Падольскай сярэдняй школе Астравецкага раёна прайшла 
творчая сустрэча паэта, члена Саюза пісьменнікаў Беларусі 
Станіслава Валодзькі з вучнямі і настаўнікамі. На сустрэчу 
ў родную вёску ён прыехаў разам з сынам Алегам.

Маскоўскую імпрэзу ўпрыгожыла выступленне гурта “Гуды”

Станіслаў Валодзька (трэці справа)з сынам і землякамі

Алесь Суша

Свой шлях

Суседзі

Кім бы ні стаў чалавек, 
дзе б ні працаваў у замеж­
жы, а з гадамі хочацца яму, 
каб і на Бацькаўшчыне пра 
яго добрыя справы ведалі-
памята лі.  У савецкі час, 
як вядома, многія нашы 
супляменнікі выпраўляліся 
вучыцца, працаваць у іншыя 
рэспублікі Савецкага Саю­
за. Межаў не было: усюды 
працавітым і дружалюбным 
беларусам былі рады. Так 
аказаўся ў Эстоніі спартсмен, 
трэнер Анатоль Казлоўскі, 
які сёлета ўвесну адзначаў 
80-гадзе. Зрэшты, варта рас­
казаць пра жыццёвы шлях 
былога баксёра, майс тра 
спорту СССР, заслужанага 
трэнера ЭССР больш падра­
бязна.

 Ён нарадзіўся ў Лагой­
ску, прыгожым горадзе пад 
Мінскам, 18 сакавіка 1935 
года. Дарэчы, 21 сакавіка ў 
нарвскай спартзале “Энергія” 
праходзілі традыцыйныя 
баксёрскія “Баі пад Нарвай”, і 
былі яны прымеркаваныя да 
юбілею Анатоля Казлоўскага. 
З дзяцінства ён захапляўся 
спортам. Спачатку — лыжамі, 
і паспяхова: заваяваў 3-е мес­
ца на першынстве Беларусі 
па лыжных гонках. А за­
тым усур’ёз, на ўсё жыццё 
захапіўся боксам. На розных 
спаборніцтвах ён, расказваў 
на юбілейнай урачыстасці, 
правёў 188 баёў, з іх у 133-х 
перамог. Пасля заканчэння 
Вышэйшай школы трэнераў 
у Мінску — яму не было 

яшчэ і 30-ў — паступіла за­
прашэнне папрацаваць у На­
рве. І ў 1962 годзе пераехаў 
жыць у Эстонію. А неўзабаве 
пра беларуса Казлоўскага 
зноў загаварылі з павагай у 
баксёрскіх колах Саюза: ужо 
як пра выдатнага трэнера. 

Гэта ж здорава, калі твае 
вучні годна прадаўжаюць 
справу жыцця! Імі Анатоль 
Фёдаравіч можа ганарыцца. 
Яго выхаванцы шматкрат­
на станавіліся  чэмпіёнамі 
Эстоніі, пераможцамі ды 
прызёрамі  міжнародных 
турніраў. У  прыватнасці, з 
вучняў Казлоўскага майстра­
мі спорту міжнароднага кла­
са сталі Юрый Торбек (чэм­
піён Еўропы, фіналіст Кубка 
свет у) і Генадзь Талмачоў 

(чэмпіён СССР сярод мола­
дзі, неаднаразовы прызёр 
розных чэмпіянатаў). Выха­
ванцы Казлоўскага, дарэ­
чы, і цяпер дамінуюць на 
эстонскім рынгу. За вялікі 
ўклад у развіццё спорту ў 
нашым горадзе, выхаван­
не вядомых спартсменаў 
Анатолю Казлоўскаму было 
прысвоена званне “Ганаровы 
грамадзянін горада Нарвы”.

На юбілеі ў спортзале 
“Энергія” ветэрана-супля­
менніка віншаваў і наш ан­

самбль беларускай песні 
с уполкі “Сябры”. Першай 
праспявалі віншавальную 
“Сто гадоў!” — як галоўнае 
пажаданне Анатолю Фёдара­
вічу. Затым уручылі адмыс­
ловы юбілейны каравай, ды 
ізноў была песня. Як пажа­
данне земляку і ўсёй зале: “Мы 
вам жадаем”. Былі і кветкі, до­
брыя словы ад імя дэпутата 
гарадскога сходу, і таксама 
Ганаровага грамадзяніна На­
рвы, ганаровага члена суполкі 
“Сябры”, нашага земляка 

Уладзіміра Паўлавіча Міжуя. 
Ой, як прыйшліся да душы 
Анатолю Фёдаравічу нашы 
песні! Гэты моцны, мужны 
чалавек, баец па характары, 
збярог чуллівую душу — і 
слёзы былі на вачах яго, калі, 
здавалася, с эрцам слухаў 
песні з Бацькаўшчыны, нашы 
пажаданні. То дай Бог яму 
доўгіх гадоў, здароўя, дабра­
быту!

Людміла Аннус, 
 старшыня праўлення 

суполкі “Сябры”, Нарва

Трэнер чэмпіёнаў

З юбілеем земляка Анатоля Казлоўскага віншуюць “Сябры”

Як аказалася ў Кіеве беларускае 
вяселле? Дзякуючы ўнікальнаму эт­
нагурту “Горынь” і прадстаўнікам 
Клуба традыцыйнага танца “Сіта” 
з Мінска. Яны прыехалі на першы 
Міжнародны фэст традыцыйных 
культур “ЭтнаСвіт”. А праходзіў 
фэст у Нацыянальным культурна-
мастацкім і музейным комплексе 
“Мистецький Арсенал”, які і ладзіў 
свята с умесна з а днайменным 
фондам і Нацыянальным цэнтрам 
народнай культуры “Музей Івана 
Ганчара”. 

Нашы суайчыннікі на фэсце 
вырашылі пазнаёміць кіяўлян і 
гасцей горада з вясельнымі звы­
чаямі ды абрадамі беларусаў. Вось і 
паказалі зборны вобраз беларуска­
га вяселля. Гучалі абрадавыя песні з 
розных рэгіёнаў краіны: Брэстчы­
ны, Гродзеншчыны, Віцебшчыны і 
Цэнтральнай Беларусі. Як вядома, 
наша вяселле — гэта скарбніца 
мудрасці, узор глыбокага шана­
вання маральных каштоўнасцей. 
Нашы продкі ў вясельных абра­
дах здзяйснялі пэўныя дзеянні 
ды гэтак праграмавалі багатае і 
доўгае сямейнае жыццё. Аднак 
дакрануцца да народных вясель­
ных звычаяў у нашы дні — вялікая 
ўдача. А яна і выпала мне ў Кіеве. 
Цудоўнае выкананне песень а ка­
пэла, яркія вобразы нявес ты і 
жаніха, і, вядома, гарманіста, ство­
раныя Аляксандрай Духноўскай, 
Сяргеем Макарэвічам і Аляксеем 
Крукоўскім, анікога не пакінулі 
абыякавым. Некаторыя гледачы 
нават не змаглі ўтрымаць слёз, калі 
ў чарговай песні гучалі тужлівыя 
матывы: што маладой трэба буд­
зе пакінуць бацькоўскі дом і сваю 
радню...

Э м а ц ы я н а л ь н а я  н а с ы ч а ­
насць,  шматвекавая мудрасць, 
высокая духоўнасць жывуць у на­
шых вясельных песнях. І ўсё гэта 
па-майстэрску прыпаднеслі ў Кіеве 
нашы зямлячкі Анастасія Глушко, 
Марыя Лук’янава, Яўгенія Сухавер­
хава, Святлана Чакушка і Святлана 
Клепікава. Гэтак і ладзіцца моцная 
духоўная повязь з нашымі продкамі, 
якія адшліфавалі ды й нам перадалі 

багацце традыцый і звычаяў. І было 
бачна: і гледачы таксама адчувалі 
т ую повязь, а некаторыя нават 
знаходзілі ў сабе беларускія карані. 
Вось якая сіла і прыгажосць у 
беларускіх вясельных песень! 

“Мы спяваем тое, што пачулі 
ў народзе: без апрацоўкі, без фа­
награмы, толькі а капэла, — гаво­
рыць  Анастасія Глушко, кіраўнік і 
натхняльнік этнагурта “Горынь”. — 

Беларускія народныя песні — гэта 
жывыя эмоцыі, жывая энергетыка, 
якая перадаецца слухачам падчас 
выканання. А нам вельмі прыемна 
несці людзям радасць і весялосць”. 
Выконвае гурт “Горынь” і калян­
дарныя, і сямейна-абрадавыя песні. 
Прычым усе яго ўдзельнікі не толькі 
зберагаюць народнае песеннае ма­
стацтва, але і адраджаюць беларускі 
нацыянальны строй. Усе аб’ядна­

ныя ідэяй: пашыраць нацыяналь­
ную беларускую культуру. 

У гэтай жа плыні дзейнічае Клуб 
традыцыйнага танца “Сіта”, ство­
раны ў студзені 2012-га. Спачатку 
энтузіясты ладзілі танцы ў кавярні 
“Жар-птушка”, што ў мінскім Дзі­
цячым парку імя Горкага, з 2013-га 
збіраюцца, танцуюць у памяшканні 
Палаца культуры імя М.Ф. Шар­
ко Беларускага таварыства глухіх. 
“Сябры клуба імкнуцца ўзнаўляць 
танцы паводле этнаграфічных 
крыніц, засвойваць манеру вы­
канання непасрэдна ад носьбітаў, 
падчас этнаграфічных экспедыцый, 
з відэадакументальных матэрыялаў 
майстар-класаў этнахарэографаў”, 
— расказаў мне Аляксей Крукоўскі. 
Гэта ён на беларускім вяселлі ў Кіеве 
быў гарманістам. Апошнім часам 
клуб удзельнічае ў многіх імпрэзах, 
у тым ліку і ў абрадзе Гуканне Вяс­
ны, які праводзіцца ў купалаўскай 
Вязынцы пад Мінскам.

Яшчэ нашы с упляменнікі з 
клуба “Сіта” і этнагурта “Горынь” 
правялі захапляльны майстар-клас 
па традыцыйных беларускіх тан­
цах. Госці фэсту вучыліся танцаваць 
польку верацяно і польку дробную, 
фігурную польку і польку-гультай­
ку, вальс і папулярную ў Беларусі 
“Лявонiху”...

Культ у ра, як у чарговы  раз 
пераканаў нас кіеўскі фэст “Этна­
Світ”, сапраўды збліжае народы. 
Прыемна было сустрэць на ім і ад­
метныя беларускія творчыя гур­
ты. А сярод гасцей былі таксама 
прадстаўнікі Францыі, Грэцыі, 
Літвы, Грузіі, Узбекістана, Турцыі 
ды іншых краін.

Мікалай Бойка, 
г. Кіеў

Беларускае вяселле ў Кіеве
Дакрануцца да народных традыцый можна было ў сталіцы Украіны

Ураджэнец Лагойска, баксёр, майстар спорту 
СССР Анатоль Казлоўскі — ганаровы 
грамадзянін эстонскага горада Нарвы

Беларускае вяселле — дзівосны сплаў даўніх традыцый і прыгажосці


